
Leyre Carrasco

17 urterekin Euskadiko Ezkerra
alderdiko kide izan zen, eta gero-
ra militante sozialista izatera pasa
zen Jose Mari Villanueva (Tolosa,
1960). Azken lau urteetan Kirol zi-
negotzia izan da Tolosako Udale-
an, eta maiatzaren 28ko udal hau-
teskundeetan PSE-EE-ren alkate-
gai moduan errepikatuko du.
Zumarragako Lanbide Eskolako
Filosofia eta Historia irakaslea ere
izan da.
Lau urte eman dituzu Tolosa-
ko Udaleko udal gobernuko
kide bezala, zehazki, Kirol zi-
negotzi moduan. Zein balan-
tze egiten duzu?
Arlo pertsonaletik oso aberasga-
rria izan da, oso gustura egon
naiz eta asko disfrutatu dut. Egia
da, tartean, egoera oso bereziak
eta txarrak tokatu zaizkigula.
Egunero zerbait ikasten da. Poli-
tikoki, berriz, ez dakit tolosarrak
kontziente diren egin ditugun
gauza guztiez. Gainera, kontuan
hartu behar da, administrazioa
sei hilabetez erabat geldirik egon
zela, pandemiaren ondorioz.
Nola kudeatu zenuten egoera?
Arazo asko sortu ziren, eta lan
handia egin behar izan genuen
baliabide gutxirekin. Beste ara-
zoetako bat langileen eraginez
eman zen; erakunde publikoa
izan arren, Tolosako langileen ia
%50 behin-behinekoa da, eta
prestakuntza handiko teknika-
riak dira gainera. Lan poltsatik
etortzen direnez, denbora bat
igaro eta joan egiten dira. Modu
horretan dinamika galtzen da,
beraz, datorren urterako barne
oposizioak antolatuko dira, lan-
gileak finkatu daitezen.
Zeintzuk dira datozen lau ur-
teetarako egiten dituzuen pro-
posamenak?
Tolosarren ongizatea hobetzeko
programa aurkeztu dugu, azken
lau urteetako kudeaketaren es-
perientziatik eta tolosarrek plan-
teatzen dituzten arazoetatik
abiatuta. Honela, tolosar guztien
beharrei erantzungo diegu, ba-
koitzak dituen sinesmen, senti-
mendu, jatorri eta ideologiak

ikusten dokumentu hau hautes-
kunde kanpaina batean argitara-
tzea. Plan funtzional hau urte er-
diko atzerapenarekin dator, eta
ospitalea eraiki eta abian jartzeko
kronogramaren zain jarraitzen
dugu.
Bada Tolosan zeresana sortu
duen beste gai bat: Alde Zaha-
rra.
Garai batean Tolosan zegoen
merkataritza gunea oso aberatsa
zen, baina teknologia berrien ga-
rapenarekin eta pandemiaren
eraginez, dena pikutara joan da.
Horregatik, Alde Zaharra bizibe-
rritzeko plan integral bat diseina-
tu eta abian jarri behar da, gaur
egun erabiltzen ez diren etxebizi-
tzak birgaitzeko, itxita dauden
merkataritza lokalei erabilera be-
rriak emateko eta patioak lehen-
goratzeko. 
PSE-EE giltzarri izan daiteke
berriro, udal gobernua eratze-
ko. Zer egingo zenukete kasu
horretan? Zein aliantza hobes-
ten duzue?
Euskadi oso plurala da. Akordio-
etara iristeko, gutxienez, bi alder-
di politiko behar dira. Politikari
bezala dugun arduretako bat era-
kundeei egonkortasuna ematea
da, eta orain arte hori EAJ-rekin
lortu dugu. Une honetan, ez dut
uste EH Bildurekin posible izan-
go denik, baina aurrerago ziur
nago posible dela. 

L.C.

«Tolosarren beharrei
erantzungo diegu»

JOSE MARI VILLANUEVA PSE-EE-KO ALKATEGAIA
Azken lau urteetako kudeaketatik eta herritarrek planteatu 

dituzten arazoak entzutetik osatu dutela programa azaldu du

kontuan hartu gabe. Tolosar guz-
tientzat pentsatutako programa
da, bizi diren kalea edo auzoa
edozein izanda ere. Programa ez
da hutsetik abiatzen, eta kontuan
hartzen ditu Tolosako Udalak
ematen dituen zerbitzuak, nahiz
eta horiek etengabe hobetzen ja-
rraitu behar den.
Azken urteetan egin den mani-
festaziorik jendetsuena egin
berri da Tolosan, TOPA-k dei-
tutakoa osasun sistema publi-
ko baten alde. Zein jarrera du-
zue ospitale publikoari buruz?
Andoaingo eta Tolosaldeko alka-
te eta zinegotzi sozialistok bi urte
daramatzagu Eusko Jaurlaritzari
beharrezko neurriak har ditzala
eskatzen Tolosaldeko osasun
zerbitzua Gipuzkoako gainerako
eskualdeetako baldintza berbe-
retan bermatzeko, kalitateari,
zerbitzuei eta baliabideei dago-
kienez. Gainerako ESIekin ho-
mologagarriak izatea, eta Tolo-
saldeko herritar guztiei osasun-
zerbitzu publikoa, unibertsala
eta kalitatezkoa ematea nahiko
genuke. Horregatik, positiboki
baloratzen dugu Osasun Sailak
Tolosan eraiki nahi duen ospitale
eredua, eta, era berean, ondo
ikusten dugu erreferentziako os-
pitalea Donostia izaten jarrai-
tzea. Hala ere, politikan formak
gordetzea oso garrantzitsua da,
tolosar guztiak eta Tolosaldeko
herritar guztiak kezkatzen di-
tuen gai serio batekin ari baikara
jolasten. Gai honekin ezin da
elektoralismorik egin, eta une
honetan hori egin dela iruditzen
zaigu. Sozialistok ez dugu ondo

ELKARRIZKETAK OSORIK
Alkategaien elkarrizketa guztiak

osorik irakurri ahal dira 
Ataria.euswebgunean.

ARROSAK BANATU DITUZTE
PSE-EE-ko hautagaiak Villabonan eta Zizurkilen izan ziren
atzo. Hain justu, Guillermo Echenique Espainiako gobernu-
ko ordezkaria, Eduardo Gonzalez Amasa-Villabonako alka-
tegaia, Maria Luisa Arija egungo zinegotzia eta Josean San-
chez Zizurkilgo alkategaia aritu ziren arrosak banatzen. J.M.

«HOBETZEKO AHALEGINA»
Eskualdea indartzeko eta hobetzeko ahalegina egingo dutela
esan zuten EH Bilduko ordezkariek, herenegun arratsaldean
Tolosako Beotibar pilotalekuan egin zuten ekitaldian. Es-
kualdeko herrietako alkate eta alkategaiez gain, Maddalen
Iriarte legebiltzarkidea eta Bakartxo Ruiz Nafarroako parla-
mentuko bozeramailea ere izan ziren bertan». L. CARRASCO

«IRURA HOBEA IZAN DADIN»
EAJ-ren Irurako hautagaitzak bere ibilbide-orria definitu du
datorren legegintzaldian herriari «bultzada berri bat» emate-
ko. Hala, Gorka Sagarna alkategaiak eta bere taldeak «ekono-
mia, gizarte ongizatea eta zerbitzu eta ekipamenduen hobe-
kuntza» ardatz dituen programa aurkeztu dute, Irura «bizi-
tzeko, lan egiteko eta gozatzeko leku hobea izan dadin». ATARIA



«Ez dugu horrelakorik 
berriro gertatzerik nahi» 
Villabonan izandako eraso homofoboa salatzeko herritar 
ugari atera da kalera; erasoa jasan zutenek emandako babesa
eskertu, eta herriak eginiko «harrera ona» nabarmendu dute 

Asier Imaz 

Amasa-Villabonako eta Zizurkil-
go udalek deituta elkarretara-
tzea egin zuten atzo, LGTBI fo-
biaren aurkako nazioarteko egu-
nean. Asteburuan Villabonan
izandako gertaerak salatu zituz-
ten bertan, eta kolpatuak izan zi-
ren Brayan Ruiz, Yeisson Lopez
eta Carla Arbelaez mobilizazio-
an izan ziren.
Zizurkilgo eta Amasa-Villabo-

nako ikasleen, herritarren eta
udal ordezkarien babesa eta el-
kartasuna jaso zuten. Alderdi po-
litikoetako ordezkariak ere bi he-
rriak elkartzen dituen zubian
izan ziren, tartean, Denis Itsaso
Espainiako Gobernuaren ordez-
karia.
Zizurkilen bizi dira astebu-

ruan Villabonan eraso homofo-
bo eta arrazista jasan zutela sala-
tu duten Ruiz, Lopez eta Arbela-
ez. Atzoko elkarretaratzean
esker oneko hitzak izan zituzten
Ruizek eta Lopezek: «Gure osa-
sunaz kezkatu diren guztiei es-
kerrak eman nahi dizkiegu, baita
gaur etorri zareten guztioi ere.
Horrelakorik inori ez gertatzea
nahi dugu. Honek geratu beha-
rra dauka».
Yeisson Lopezek pentsatzeko,

hitz egiteko eta maitatzeko aska-
tasuna aldarrikatu zuen: «Jaio-
tzen garenean nolakoak izan be-
har dugun esaten duen araurik
edo legerik ez dago. Ezin digu
inork esan nolako bizitza era-
man behar dugun. Askeak gara,
eta norbanako bakoitzak aske
izan nahi du. Aste honetan nire
senarra galtzeko arriskuan egon
naiz. Bera da dudan guztia. Ez
dugu horrelakorik berriro gerta-
tzerik nahi».
Bere aldetik, Brayan Ruizek

eraso homofoboak ezin direla
orokortu adierazi zuen, euskal
gizartearen gutxiengo baten
kontuak direla azpimarratuz:
«Oso harrera ona izan dugu he-
men. Zizurkilgo eta Villabonako

herritarrek zoragarri hartu gai-
tuzte. Gutxi batzuei oraindik
pentsaera aldatzea geratzen
zaie, baina oso maitatuak sentitu
gara, baita nire izeba ere. Ahalik
eta azkarren guzti hau konpon-
tzea espero dugu».
Amasa-Villabonako eta Zizur-

kilgo alkateak, Gehitu elkartea
eta SOS Arrazakeria gogoan izan
dituzte, «asko laguntzen ari zaiz-
kigulako».

BI UDALEN ADIERAZPENA
Bestalde, Beatriz Unzuek eta Iker
Urruzolak, Amasa-Villabonako
eta Zizurkilgo alkateak, «ozen

eta garbi», aniztasunaren aldeko
aldarria egiten dute: «Herri ani-
tza nahi dugu, non edozein lasai
eta seguru bizi ahal izango den.
Non bakoitzaren aukerak eta iza-
erek herria aberasten duten».
Udal ordezkariek gaineratu

dute alkohola ez dela aitzakia eta
eztabaidak ezin direla indarke-
riarekin konpondu, «are gutxia-
go irain homofoboekin». Beste-
lako «jendarte eredu bat» nahi
dutela aldarrikatu dute eta aste-
buruko gertakaria irmoki salatu
dute: «Villabonako eta Zizurkil-
go udalok lanean jarraituko
dugu homofobiaren, xenofobia-

ren eta matxismoaren aurka.
Gure herritarrak, jatorria eta
sexu orientazioa edozein izanda
ere, askatasunean bizitzea nahi
dugu».

ERAILKETA SALATU DUTE
Orion herenegun izandako erail-
keta matxistaren harira, Orioko
herriari elkartasuna azaldu zio-
ten atzoko elkarretaratzean:
«Orion gertatutako erailketa ma-
txista irmo eta ozen salatu nahi
dugu. Berriz esango dugu hete-
ro-patriarkatuak jarritako
arauez aske diren herri libreak
nahi ditugula».

Gazte ugarik egin zuen bat atzoko elkarretaratzearekin. ASIER IMAZ

TOPA-k
eskerrak 
eman dizkie
deialdiarekin
bat egin zutenei  

Erredakzioa 

TOPA Tolosaldea Osasun Publi-
koaren Alde plataformak eske-
rrak eman dizkie maiatzaren
6an, euren deialdiari erantzu-
nez, kalera atera ziren herrita-
rrei. Era berean, manifestazioa-
ren deialdiarekin bat egin zuten
eragile eta elkarteei ere eskerrak
eman dizkie. Bestalde, Osasun
sailak iragan astean erregistratu
zuen ospitalearen Plan Funtzio-
nalaz esan dute, oraindik eskual-
deko beste ospitale publiko ba-
tzuekin konparatzeko astirik ez
dutela izan; «ikusi dugu, eta ho-
rren beldur ginen, ez dela es-
kualdeko ospitale bat, zentro txi-
ki bat baizik, esperimentu berri
bat», esan dute.

Orioko
erailketa
salatzeko
elkarretaratzea,
Trianguloan  

Erredakzioa 

Tolosako Asanblada Feministak
deituta, elkarretaratzea izango
da gaur, 19:00etan Trianguloa
plazan, Orion herenegun izan-
dako erailketa matxista salatze-
ko. Greban dauden Usabal kirol-
degiko langileak ere ordu eta
leku berean batzekoak ziren, bai-
na erailketa salatzeko deialdia-
rekin bat egin dute, euren mobi-
lizazioa bertan behera utziz.



Neomak eta
Enrike Solinis
sarituen artean
izan dira
Euskal Herriko Musika Bulegoa sarien
zazpigarren edizioan lau musika
taldek eta sei artistak jaso dute aitortza,
tartean, eskualdeko musikariek

Leyre Carrasco Tolosa /
Asteasu / Zizurkil

Euskal Herriko Musika Bulegoak
joan den urteko musika proiektu
esanguratsuenak aukeratu ditu
Musika Bulegoa sarien zazpiga-
rren edizioan.Lau musika talde-
ren eta sei artistaren lana gorai-
patu dute, eta tartean eskualde-
koak ere izan dira.
Epaimahaiak saritu dituenen

artean Neomak taldea egon da,
taldearen izena daraman lehen
diskoarengatik. Maria Lasa tal-
deko kide zizurkildarraren (Ga-
razi Otaegi asteasuarra ere talde-
kidea da) esanetan, «sekulako
sorpresa izan da. Duela urtebete
hasi ginen proiektuarekin eta ez
genuen espero orain horrelako
sari bat jasotzea, taldearentzat
urrun zegoen gauza bat zen».
Bestetik, Enrike Solinis Tolosan

bizi den musikariak ere eraman
du garaikurra, Ars Lachrimae
laute barrokorako 16 kantuko
errepertorioa biltzen duen lana-
rengatik. Sariagatik «oso pozik»
dagoela esan du: «Saria jaso nue-
naren berri eman zidatenean ha-
rriduraz eta poztasunez jaso
nuen, izan ere, lana oso pertso-
nala da». Horiez gain, Merina
Gris, Su ta Gar, Mice, Ines Osina-
ga, Teresa Catalan eta Elena Se-
tien saritu ditu epaimahaiak.

BESTE BI AITORTZAK
Etxepare institutuak nazioartera
zabaltzeko egindako lana aitortu
ohi du urtero, eta aurten, Oreka
TX taldeak jaso du errekonozi-
mendua. Ohorezko saria, berriz,
Kepa Junkera trikitilariari eman
diote, «euskal kultura eta euska-
ra nazioartera modu berritzaile-
an eramateagatik». 

Berrehundik gora
musikari eta hogei
talde izango dira
Musikherriak musika doinuez beteko ditu Tolosako kaleak
maiatzaren 27an; herriko musika taldeez gozatu ahal
izango da egunez, eta gauez, kontzertuak izango dira

Rebeka Calvo Tolosa

Datorren maiatzaren 27an ospa-
tuko da Musikherria, Tolosako
kaleko musikaren eguna. Izenak
berak dioen moduan, musika
herriko gune askotara eraman
ohi duen festa eguna da. Hala,
goizetik dultzaina, txistu edo
txaranga doinuak entzun ahal
izango dira Amarotz, Izaskun,
San Esteban, Iurreamendi, Iurre,
Berazubi edota Larramendi au-
zoetan. 
«Kulturalki herri bizia da Tolo-

sa, hainbat talde eta eragilek egi-
ten duten lanari esker, herri izae-
rari eta kultur sormenari lotuta.
Horren adibide da, esaterako,
Musikherria, Tolosako plazak
eta auzoak girotzen eta alaitzen
dituen egitasmoa. Esker hitzak
besterik ez ditugu aurtengo edi-
zioan parte hartuko duten talde
guztientzat, eta tolosarrak ber-
tan parte hartzera animatu nahi
ditugu, egun polita izango da
eta», esan du Patxi Amantegi zi-
negotziak.

Aurten, beste urteetan bezala,
musika eragile desberdin askok
hartu dute parte egitasmoan eta
ondorioz, berrehundik gora
izango dira parte hartuko duten
musikariak, hogei bat musika-
taldetan banatuta. «Musikherria
hitzordu garrantzitsua bilakatu
da musika talde askorentzat.
Talde bakoitzaren lanari merezi
duen balioa emateko egunaz
gain, jai giroan gozatzeko eguna
ere badelako. Baita elkar ezagu-
tu, eta saretzeko aukera ematen
duen festa bat ere», azaldu dute
antolatzaileek.

MUSIKA PROTAGONISTA
Goizeko dianak egin ostean, er-
digunean zentratuko da giroa:
auzoetan ibilitako taldeak Alde
Zaharrera gerturatuko dira eta
horrekin batera Plaza Berrian eta
Lopez Mendizabal plazan kon-
tzertuak eskainiko dituzte
12:00etan.
Arratsaldean, Jarauta 69 txa-

ranga iruindarra ariko da eta
gauean bi kontzertu egongo dira

Plaza Berrian, 22:00etatik aurre-
ra. Alde batetik, Euskal Herriko
musika eszenan indar handiz
sartu den erritmo biziko talde bat
ariko da: Goxua’n Salsa. 60, 70
eta 80ko hamarkadako New Yor-
keko, Kolonbiako eta Puerto Ri-
coko latindar erritmoak eta salsa
doinuak euskarara ekarri dituen
lehen orkestra da, Nafarroan sor-
tua. Jatorriz kolonbiarrak dira
taldekideetako sei, eta euskaraz
ikasi dute gainerako taldekideen
laguntzari esker. Egunari amaie-
ra emateko, Akerbeltz erromeria
taldea ariko da. 15 urte baino
gehiago daramatza oholtzaz
oholtza, eta aurten ikuskizun be-
rritzailea prestatu dute.

BAZKARIA ZERKAUSIAN
Urtero moduan, parte hartzaile
guztien arteko bazkaria izango
da Zerkausian, baina edonork
izango du bertaratzeko aukera,
txartela erosita. Ikatza eta Orbela
tabernetan daude eskuragarri
eta helduek 15 euro ordaindu be-
har dute eta haurrek 6 euro.

Musikherriaren zazpigarren edizioko aurkezpena. LEYRE CARRASCO

Musika Bulegoa sarien ekitaldia, Errenterian. OLGA B. / MUSIKA BULEGOA



846 kilometro 34 minututan
Frantziako Reauko espetxea eta Martutenekoa lotuz egindako bizikleta martxan bizitakoak
dokumental batean bildu ditu Aiztondoko herritar talde batek, eta gaur Andoainen estreinatuko dute 

Jon Miranda

R eauko espetxetik
Martuteneko espe-
txerako bidea bizi-
kletaz egin zuten
aurreko abenduan
Aiztondo bailarako

zazpi gaztek. Dispertsio egoera
salatzearekin batera, euskal pre-
soek eta haien senideek pairatu
behar dituzten eskubide urrake-
tak salatzeko zeharkatu zituzten
846 kilometro sei etapatan. Or-
duan jasotako irudiekin eta gero-
ra egindako hainbat grabaziore-
kin dokumentala osatu dute eta
gaur estreinatuko dute Andoai-
nen, Bastero kulturguneko ekital-
di aretoan. 18:30etik aurrera.

Ainhoa Ozaeta andoaindarra
Reauko espetxean daukate preso
eta bera da Euskal Herritik urru-
tien dagoen euskal presoetako
bat. Frantziako estatuan epe luze-
rako espetxealdia duten emaku-
meentzako egokitutako kartzela-
rik ez dago Euskal Herritik gertu,
eta Ozaeta behartuta dago Paris
ondoko kartzelan egotera. Aben-
duko bizikleta martxan parte har-
tu zuten gazteek egoera hori sala-
tu nahi izan zuten. «Salbuespe-
nezko sakabanaketa politika
aplikatzen zaio Ainhoari emaku-
me izateagatik». 

Sei eguneko martxan jasotako
irudiekin batera Ainhoa Ozaeta-
ren ahizparen hitzak ere jaso di-
tuzte dokumentalean. Beñat Uri-
be-Etxeberria egileak azaldu due-
nez Fresnesko mojen etxean
elkarrizketatu zuten Idoia Ozae-
ta: «Bere testigantza eta bizipenak
jaso nahi izan genituen eta bisitan
joan zeneko asteburu bat baliatu

Dokumental landuago bat egi-
teko erabakia hartu zutenean bi-
deogintzan profesionalak dire-
nengana jo zuten Aiztondoko
gazteek. Muntaia, edizioa eta soi-
nua profesionalen esku utzi ba-
dute ere, gainerako guztia herrita-
rren artean egin dutela nabar-
mendu dute egileek. Esate
baterako, Oihane Urretak egin du
filma iragartzeko kartela eta Ma-
nex Iriartek jaso zituen irudiak
martxak iraun zituen egunetan:
«Kamera bat alokatu eta ahal den
moduan ibili ginen irudiak har-
tzen. Ikuspegi gehienak furgone-
ta barrutik hartutakoak dira eta
nahikoa lan izan genuen oreka
mantentzen. Saiatu nintzen, eki-
mena aurrera zihoan heinean
momentu ezberdinak irudi bidez
hartzen». Iriartek gogoan du zere-
gin horretan «oso ondo» pasatu
zuela. Grabazio lanetan ez ezik,
bizikletan zihoazen lagunen sos-
tengu gisa aritu zen.

Amasa-Villabonako Udalak ba-
bestu du dokumentala eta Sare
Herritarra laguntzaile bezala ari-
tu da prozesu guztian zehar. Egi-
leen asmoa herriz herri ikus-en-
tzunezkoa eskainiz bira bat egitea
da, «udara ondoren, eta ahal
bada, Euskal Herriko herrialde
guztietan». Ekimenean parte har-
tu duten gazteak prest daude do-
kumentala eskaini eta bertan
agertzen den errealitatearen in-
guruko solasaldi batean parte
hartzeko deitzen dieten herrie-
tan. Donostiako Egian lehenengo
hitzordua egin dute ekaina hasie-
ran. 846 kilometro beste herriren
batean ikusi nahi duenak, haien
helbidera idatzi besterik ez du:
846kilometro@gmail.com.

Iriarte, Uribe-Etxeberria eta Zelarain, martxan erabili zuten bizikleta batekin, Remi Ayestaran pasealekuan. J. M. 

genuen berarekin joateko». Fami-
liaren babesa hasieratik izan dute
Aiztondoko gazteek, bai bizikleta
martxa egiteko, baita ondorengo
dokumentala gauzatzeko ere. 

ELKARLANEAN GAUZATUTAKOA
Bost lagunek egin zuten bidea bi-
zikletaz eta bik furgonetaz. «Irudi
bidez bidaia jasotzeko asmoa ge-
nuen hasieratik baina gure inten-
tzioa, gure oroitzapenerako gera-
tuko zen bideo luze bat egitea zen,
besterik ez. Ideia garatzen joan da
eta 34 minutuko dokumental iza-
ten bukatu du», esan du Eñaut Ze-
larainek, bizikleta martxan parte
hartu zuen gazteak.

Gidoia, Uribe-Etxeberriak be-
rak osatu du. «Egitura aldetik,
Idoia Ozaetaren testigantza dator
hasieran, eta gero, ordena krono-
logikoan etapaz etapa jasotako
irudiak agertuko zaizkigu. Doku-
mentala osatzeko martxa egin ge-
nuen gazteoi egindako elkarriz-
ketak ageri dira». Zelarainek ai-
tortu du gehienetan errealitate
gogorra erakusten dutela gisa ho-
netako ikus-entzunezkoek eta
maiz «oso emozionalak» izaten
direla. 843 kilometro honetan
ihes egin nahi izan diote horri eta
egileek esan dute «umore uki-
tuak» ere topatuko dituela ikusle-
ak.Oihane Urretak egin du kartela. ATARIA



rik. Gero, finalean, oso gaizki jo-
katu genuen. 
Hitza Txapelketako finalak
Beotibarren izaten ziren. Be-
rezia zen zuretzako? 
Bai, eta gogoan dut oso urduri
nengoela. Niretzako final bat jo-
katzea askotan pasatzen ez zen
zerbait zen. 
Gero palaz jokatu zenuen Hi-
tza edo Ataria txapelketetan? 
Bai, gogoan dut Ataria Pilota
Txapelketa palako modalitatean
jokatu nuela, eta finalen batera
iritsi ginela. Orain ikusi izan dut
neskak eta mutilak batera joka-
tzen dutela, eta oso ondo dagoela
iruditzen zait. 
Zer garrantzia izan du txapel-
keta horietan parte hartzeak
zure ibilbidean? 
Eskuz jokatzen genuenean seku-
lako aukera zen neskentzako,
txapelketetan aritzeko eta ondo
pasatzeko, eta pilotaren mun-
duan aurrera jarraitzeko. Eta pa-
lan hasi nintzenean, hemen in-
guruko pilotarien aurka jokatze-
ko aukera izaten genuen, eta
jendea ezagutzeko eta aurkari
ezberdinak izateko aukera polita
zen. 
Horrelako txapelketak eta to-
paketak beharrezkoak direla
ikusten duzu? 
Bai, oso beharrezkoak dira. Nik
uste dut lan handia egiten dute-
la. Asko bultzatzen dute eskual-
deko pilotarien ibilbidea, eta ja-
kina da hemen aritu diren pilota-
ri asko profesionaletara iritsi
direla. Azkenean pilota mundua
bultzatzeko balio dute horrelako
txapelketa eta topaketek.
Aukera izan duzu Atari Pilota
Txapelketan sari banaketan
egoteko, sariak banatzen. 
Aurreko urtean joan nintzen eta
pozez hartu nuen deia. Nesken
esku pilota mundua oraindik oso
laburra da, eta hori nabaritzen
da mutilenarekin alderatuta,
baina niretzat oso polita izan zen
gure ibilbidea ere baloratua dela
ikustea. Neska pilotari gaztetxo-
entzat erreferente txiki bat izatea
oso pozgarria da guretzat. 

«Horrelako pilota
topaketek asko
bultzatzen dute
pilotarien ibilbidea»
ITXASO ERASUN
PILOTARIA

Imanol Garcia Landa Zizurkil

Itxaso Erasun (Zizurkil, 1999) es-
kuz zein palaz aritzen da pilotan
gaur egun. Hitza Pilota Txapel-
ketan aritu zen, eta finalera iritsi
zen 2011n, VIII. edizioan, Asier
Ugartemendia alkizarrarekin
batera. Ezin izan zuten txapela
eskuratu. 
Nola duzu gogoan VIII. Hitza
Pilota Txapelketan jokatu ze-
nuen finala? 
Hor jokatu nuen azkenekoz es-
kuz mutilen aurka, eta gero palaz
jokatzera pasa nintzen. Adin ho-
rrekin dagoeneko asko nabari-

tzen zen mutilen eta nesken ar-
teko aldea indarrari dagokionez. 
Finalera iristeko gai izan zi-
nen. 
Oso neska gutxi ginen eta zortea
izan nuen Asier Ugartemendia-
rekin egokitu zitzaidan. Pilotari
ona zen, eta nik nahiko indar
nuen. Argazkian ikusten denez,
altua nintzen eta indar pixka bat
banuen. Txapelketan zehar par-
tida gogorrak jokatu genituela
gogoratzen naiz, eta irabazi eta
finalera iristea lortu genuela.
Txapelketa berezia izan zen, nes-
ka batek mutilei irabaztea gaizki
hartzen zutelako zenbait aurka-

ASTEBURUKO PARTIDAK
Eskuz, benjaminak B

Anoeta, maiatzak 20, 11:00
Ad. Zubeldia - An. Zubeldia   
Anitz - Irati    
Langarika - Otaegui        
I. Aburuza - Imaz       
Urruzola - San Sebastian     
Etxabe -Pinto        

Amasa, maiatzak 20, 10:30
Etxaun - Oier      
San Sebastian -  U. Esnaola       
Etxeberria - Lopetegi     
Rezola - Ropero     
Echeverria - Robles        
Ariztimuño - Alegre

Tolosa, maiatzak 20, 15:30
E. Aburuza - Otermin - Bengoetxea
Erdozia - Doyague - Goenaga         
Orkatz - Xanet - Mattin  
P. Garcia - L. Garces     
Artola - Balerdi
Zubillaga - Arraras     

Eskuz, benjaminak A

Berastegi, maiatzak 20, 15:30
Meñike - Zubillaga
Ormazabal - Goikoetxea
Antia - Etxezarreta
Barriola – Aburuza
Sagastibeltza - Txapartegi
Gorostidi - Jauregi
Altuna - Artola
Matute - Izagirre
Arraras - Sarasola
Altuna - Ardibide
Garces - Matxinandiarena - Maiza
M. Carrillo - A. Carrillo

Alegia, maiatzak 20, 15:30
Landa - Zufiria
Arrue - Azpiroz - Olariaga
M. Goenaga - Gonzalez
Ipentza - Maiza - Larrarte
Agirre - Alkorta
Aizpurua - Ugartemendia
Tolosa - Inza
Belloso - Barriola

Altzo, maiatzak 19, 18:30
Oñate - Gibelalde
Larrarte - Alustiza
Etxabe - Ibero
Bengoetxea - Garcia
Garmendia - Acosta

Eskudero - Martin
Gonzalez - Etxarri
Unai - Zaldua

Eskuz, alebinak

Alkiza, maiatzak 20, 16:00
Harri - Goenaga
Etxaide - Iraola - Lasa
Aseginolaza - Gibelalde
Aldazabal - Olaetxea
Gorriti - Aranzabe
Xuhar - Xune
Huarte - Zubeltzu
Toledo - Balerdi

Albiztur, maiatzak 18, 18:30
Aldalur - Juantorena
Luluaga - Mendia
Ezeiza - Udabe
Telleria - Azpilikueta - Altuna
Aramendi - Arandia
Mendikute - Sarasola - Yeregi
Saizar - Zubillaga
Gonzalez - Zipitria

Zizurkil, maiatzak 18, 18:30
Beñat - Ekai
Goikoetxea - Landa
Muxika - Barriola
Zabaleta - Goikoetxeandia
Lizar - Inza
Udabe - Ortigosa

Eskuz, infantilak

Amezketa, maiatzak 18, 18:30
Zufiria - Larrarte 
Artola - Arandia 
Otaegi - Lacarra 
Illarramendi - Tejeria - Navarro 
Azkue - Esnal - Iraola
Garmendia - Olano   

Palaz

Bidania, maiatzak 19, 18:30
Benjaminak
L. Lasa - Uzkudun 
U. Lasa - Zinkunegi

Alebinak
Garitano-Beloki  /Ormaetxea-Irizar

Infantilak
Lopetegi - M. Lasa 
Elduaien - Juantorena
Murua - I. Goitia 
I. Goikoetxea - X. Aburuza

Itxaso Erasun eta Asier Ugartemendia, 2011n, VIII. Hitza Pilota Txapelketaren
sari banaketan, Oier Mendizabal eta Jon Ander Albisu pilotariekin. A.IMAZ



Gipuzkoako euskal
pilota egokituaren lehia
eta festa, Beotibarren
Herrialdeko XIII. Euskal Pilota Egokituko Txapelketaren
finalak jokatuko dira larunbat goizean, Tolosako frontoian 

Imanol Garcia Landa Tolosa

Gipuzkoako XIII. Euskal Pilota
Egokituko Txapelketaren fina-
lak jokatuko dira etzi, larunbata,
Tolosako Beotibar pilotalekuan.
Aurten inoizko parte hartzerik
handiena izan da, 29 parte har-
tzailerekin bi mailak kontuan
hartuta, hau da, adimen urrita-
suna eta gurpildun aulkia. 
Jardunaldia 10:30ean hasiko

da eta guztira hiru final jokatuko
dira. Lehenengoa adimen urri-
tasun kategorian izango da, eta
multzo gorriko bi bikoteren arte-
ko lehia izango da: Sheila Cuetok
eta Mikel Vegak aurkari izango
dituzte Lander Ortega erta Leire
Esnal. Bigarren finala gurpil aul-
kiko kategorian izango da: Hila-
rio Olano alegiarrak eta Beñat Li-
zasok aurkari izango dituzte
Manu Quesada eta German El-
koro. Hirugarren finalean, adi-
men urritasuneko multzo urdi-
neko bi bikote ariko dira: Joseba
Altuna eta Erik Gaton bikoak
Eneko Sagarmendi eta Ibai Go-
mez bikoa izango du aurkari. 
Hilario Olanok azaldu duenez,

«final guztiak borrokatuak iza-
ten dira, eta hau ere horrela izan-
go da. Nik bikotekide ona dut eta

ni neu puntu oso onean nago,
konfiantza handiarekin. Ilusio
handiz gaude eta saiatuko gara
txapela etxera eramaten».   
Beotibar pilotalekuan egin zu-

ten atzo finalen aurkezpena, eta
bertan izan ziren Blanca Arangu-
ren Gipuzkoako Kirol Egokituen
Federazioko lehendakaria, Juan
Karlos Etxeberria Gipuzkoako
Euskal Pilota Federazioaren zu-
zendari teknikoa, Goizane Alva-
rez Gipuzkoako Foru aldundiko
kirol zuzendaria eta Patxi Aman-
tegi Tolosako Udaleko zinego-
tzia. Guztiek bat egin dute horre-
lako txapelketak antolatzearen

Tolosa, Erostarbe eta Amantegi, gurpildun aulkietan finalean jokatuko duten pi-
lotariekin aritu ziren tanto batzuk jokatzen Beotibarren. I.G.L.

Abantaila hartu
dute lau taldek
herriartekoan
Erredakzioa 

Final-zortzirenetako joaneko
jardunaldia jokatu da Gipuzkoa-
ko Herriarteko Pilota Txapelke-
tan, eta eskualdetik parte har-
tzen ari diren zazpi taldeetatik
lauk abantaila hartu dute. 
Eskuz, Altzok 2-1 irabazi zion

Hernaniri, eta itzulerako jardu-
naldia larunbatean, 18:30ean,
Hernanin izango dute. Tolosak
1-2 irabazi zion Zestoari, eta itzu-
lerakoa Tolosan, Beotibarren, la-
runbatean 11:30ean izango da.
Amezketak 1-2 irabazi zuen Oña-
tiren aurka, eta itzulera Amezke-

tan izango dute, bihar, 19:30ean.
Adunak 0-3 galdu zuen Azkoitia-
ren aurka. Itzulerakoa bihar,
22:00etan, Azkoitian izango da.
Larraulek 0-3 galdu zuen Azpei-
tiaren aurka, eta itzulerakoa
bihar, 22:00etan, Azpeitian izan-
go dute. 
Gomazko paletari dagokionez,

Anoeta 2-1 aurreratu da Andoai-
nen aurka, eta itzulera igandean
izango dute, 09:30ean, Andoai-
nen. Tolosak, berriz, 0-3 galdu
zuen Mutrikuren aurka, eta itzu-
lerakoa Tolosako Beotibar pilo-
talekuan izango dute, larunbate-
an, 17:00etan. 

garrantzia nabarmentzean, eta
herritarrei dei egin diete etziko
finalak ikustera joateko. 
Xabier Tolosa anoetarra eta

Xabier Erostarbe pilotari profe-
sionalak ere izan ziren aurkezpe-
nean, txapelketako finalei babe-
sa emanez. Tolosak azaldu zue-
nez, «telebistaz ikusi ahal izan
ditut pilota egokituko partidak,
eta harrituta geratu izan naiz pi-
lotariek duten mailarekin».
Behin ekitaldia bukatuta, gurpil-
dun aulkian pilotan jokatzeak
zer suposatzen duen probatzeko
aukera izan zuten bi pilotariek
eta Amantegi zinegotziak.  

Eskerrak taldeari

Z orionez edo tamalez,
baino iritsi zen denbo-
raldi honetako azken
partida. Horrenbeste
sufritu dugun denbo-

raldi luze hau, baina denen lana-
ri esker helburua lortu duguna.
Partida berezia, taldekide ba-

tzuen azken partida, eta ezer gu-
txiago Donostiako Añorga taldea
baino. Horrelako partidetan beti
dago gogo berezi bat, harrotasu-
nagatik, taldekide ohiak daude-
lako... Ez dakit zergatik baina
beti da berezia!

Aulkitik
Irene Etxaburua
Tolosa CF, 1. Maila Nazionala

Azken aste honetan ohikoa ez
den moduan, Berazubin eta Ale-
gian entrenatu genuen (kirolde-
giko greba dela eta). Aste guztian
zehar urduritasunak medio izan
baziren ere, gogotsu entrenatu
genuen. 30 partidaren ostean az-
kena zen, eta sentsazio onekin
bukatu nahi genuen, gure jokoa
eta talde lana erakutsiz.
Arratzainen elkartu ginen, Bi-

llabonaren futbol zelaian. Aste-
buru honetan etxean ez jokatzea
ez zen aitzakia, taldearen gogoa
denaren gainetik baitzegoen.
Partida hasi aurretik omenaldi

berezia egin zitzaien Irati Alda-
lur eta Nahia Alkortari (Tere falta
zen), urte luzez gure taldekide
izan diren gure lagun bereziei.
Mila esker urte guzti hauetan
emandako guztiagatik!
Partidari dagokionez oso par-

tida parekatua izan zen, intentsi-
tate handikoa. Gure jokoa egiten
saiatu baginen ere segituan iritsi
zen Añorgaren lehendabiziko
gola, kasu honetan penaltiz. Ba-
loiak Eiderren eskuan jo zuela
adierazi zuen epaileak, baina
hori nahigabe izan zen, ezta, Ei-
der? Atsedenaldira galtzen joan

baginen ere, konfiantza guztia
zegoen taldearengan emaitzari
buelta emango geniola, eta hala
egin genuen.
Bigarren zatia hasi bezain

pronto Zuriren gola iritsi zen; ho-
rrek konfiantza eman zion talde-
ri eta garaipeneko golaren bila
joan ginen. Zoritxarrez, azken
minutuetan murgiltzen ari gine-
la Añorgaren bigarrena iritsi zen;
beraz, beste behin atzetik jarri gi-
nen. Ez genuen etsi, eta horrela
iritsi zen gure Cavani-ren gola:
Sararen pase izugarri bati esker
Lorek bigarren gola egin zuen,
eta halaxe bukatu zen norgehia-
goka, binakoarekin.
Bederatzi garaipen, bost ber-

dinketa eta hamasei porroten os-

tean bukatu da denboraldia. Une
zailak pasa arren talde izaten ja-
kin dugulako, eta elkarrengan si-
nistu dugulako, lortutakoa de-
nona da. Orain disfrutatzea bes-
terik ez da geratzen. Mila esker
astebururo astebururo guri inda-
rra ematen egon zareten guraso,
familia eta lagun guztiei, zuekin
dena errazagoa izan da. Hurren-
go urtean gehiago disfrutatua-
razten saiatuko gara!
Esker berezi eta goxoenak tal-

dekide guztiei, eta bereziki hu-
rrengo urtean gurekin zelaian
egongo ez direnei. Plazer handia
izan da urte hauek zuekin elkar-
banatzea, asko ikasi eta disfruta-
tu dugu elkarrekin! Beraz, mila
esker!

IÑAKI ESNALI OMENALDIA
Larraulen, herriarteko joaneko jardunaldia bukatu eta gero,
herriko pilota eskolatik igarotako hainbat pilotari elkartu zi-
ren argazkia ateratzeko (irudian). Ondoren, sorpresa jaso
zuen Iñaki Esnalek, eskolako arduradunak, omenaldia egin
baitzioten eskolako kideek. ATARIA

Hitz egin
ezazu, uda
honetan,
ingelesez
Lacunza akademiak ingelesean
sakontzeko ikastaroak eskainiko ditu,
uztailean; ‘Adventures’ ludoteka
zerbitzua ere izango dute gaztetxoek 

Ikasturtea berehala amaituko da
eta udako oporrak iristear dira.
Lacunza akademian, uztailera
begira, aukera ezberdinak dituz-
te ingelesa ikasten hasi, jarraitu,
azterketetarako prestatu edota
ludotekan, modu dibertigarria-
go batean, ingelesera gehiago
gerturatzeko. 
Tolosan dute egoitza, Lopez

Mendizabal 1ean, eta bertan eska
daiteke matrikulatzeko informa-
zioa, dagoeneko epea zabalik du-
telako. Aurrez Lacunzako ikasle-
ak direnek, 943 46 47 00 telefo-
nora deitu dezakete edo
Lacunza.es helbidearen bidez
eman dezakete izena. Eta lehen
aldiz izena eman nahi dutenek,
webgunearen bidez proba bat
egin dezakete zein maila duten
zehazteko, eta jarraian, hitzor-
dua eskatu, zein asmo eta behar
dituzten jakin eta horren arabera

ikastaro batera edo bestera bide-
ratzeko. 
Ingelesa hobetu nahi duenak,

beraz, uztailean zehar, egunero
izango du saioak jasotzeko auke-
ra, goizez. Astelehenetik ostira-
lera, bi orduko saioak egiten di-
tuzte, maila ezberdinetan, nor-
malean, 11:00etatik 13:00etara.
«Maila ona duten ikasleentzat

egokiak dira, aurreratzen jarrai-
tzeko aukera dutelako, edota
ikasturtean zehar ingelesean ari-
tu denak eta zenbait gaiekin zail-
tasunak izan dituenak, horiek
hobetzeko eta errepasatzeko
aprobetxatu dezake, eta horrela,
hurrengo ikasturtean maila bat
gorago hasteko aukera izan de-
zake», esan du Brigit Clunies-
Ross, Lacunza akademiako ira-
kasleak. 
Edonorentzat aprobetxatzeko

moduko aukera da. «Ikastaro

trinkoa egin eta agian hurrengo
urtean azterketetako talde bate-
an sartzeko aukera izan dezake-
te». Edota  ikasle berri batek,
ikasturte berriarekin batera La-
cunzan hasi nahi badu, udan au-
kera ederra izango du, hizkun-
tzari hautsa kendu eta irailerako
prestatuago egoteko.  «Gazteen
kasuan, eskola bukatuta izaten
dute, eta burua erneago; onura-
garria da hori». 
Gutxienez bi asterako matri-

kulazioa egin behar da, baina
hizkuntzan gehiago hobetu nahi
duenak, lau astez, hilabete osoz
jaso ditzake klaseak. «Egunero bi
orduz arituta, astean hamar
ordu sartuta, asko aurreratzen
dute ikasleek denbora gutxian,
nabarmena da egiten duten au-
rrerapena».  

AZTERKETARAKO PRESTATZEN
Azterketetara bideratutako ikas-
taroak ere eskaintzen dituzte La-
cunzan. B2 eta C1 lortzeko azter-
ketak, hau da, First eta Advance
tituluak lortzeko saioak dira. Uz-
tail amaieran izaten da deialdia

azterketa egiteko, eta askok, hi-
labete hori aprobetxatzen dute
azterketarako prestatzeko. «Es-
kola amaitu berri izaten da, eta
azterketa aurretik azken bultza-
datxoa emateko ondo etortzen
zaio jendeari uztaileko ikasta-
roa» . 
Azterketara begirako saioak

eskaintzen dira, eta besteak bes-
te, azterketa simulazioak egiten
dituzte, titulua lortu ahal izate-
ko. Saio hauek ere, astelehenetik
ostiralera, egunero, goizez, bi or-
duz egiten dira; normalean,
09:00etatik 11:00etara.    
Ingeles orokorreko zein azter-

ketetara begirako saioetarako 13
urtetik gorako edonork eman de-
zake izena. Eta kasu honetan ere
gutxienez hamabostaldirako
matrikula egin beharko da.
«Normalean, gehienek hilabete
osoan jasotzen dituzte klaseak,
azterketara hobeto prestatuta
iristen direlako horrela».  

JOLAS BIDEZ IKASTEN
Bost urtetik hamabi urtera bitar-
teko gaztetxoentzat ere badute

ingeleseko eskaintza Lacunza
akademian: Adventures progra-
ma. Haurrei zuzendutako ludo-
teka zerbitzua da. Kasu honetan,
asteka matrikulatu daiteke.
«Modu ludiko eta dibertigarri
batean ingelesa ikasteko aukera
dute txikienek». Ziurtatu dute,
ondo pasatzeaz gain, asko aurre-
ratzen dutela denbora gutxian.  
Akademiatik kanpora aktibi-

tate ezberdinak, jolasak, irteerak
egiten dituzte, beti gai jakin ba-
tzuen inguruan. Proiektu ezber-
dinak lantzen dituzte, modu di-
namikoan.  
09:30etik 13:00etara kanpoko

ekintzak egiten dituzte, eta
13:00etatik 14:00etara akade-
mian bertan klasea izaten dute.
Beraz, kanpoko ekintzetan nahiz
akademiako klaseetan ingelesez
aritzeko eta aurrerapausoak
emateko aukera izango dute. 
Hala nahi duenak, gainera,

haur txoko zerbitzua ere izango
du. 08:00etatik aurrera eraman
ahalko da. Zerbitzu hau, gutxie-
neko haur kopurua apuntatzen
bada eskainiko dute.  

Tolosan, Lopez Mendizabal 1 zenbakian eta Rondilla kaleko 2 zenbakian ditu ikastegiak Lacunza akademiak. I. S. A.


